
РЭАЛІЗАЦЫЯ ІДЭІ ДУХОЎНАСЦІ Ў ТВОРЧАСЦІ Т. БОНДАР 
 
У артыкуле гаворка ідзе пра рэалізацыю ідэі духоўнасці, выяўляецца яе канцэптуальны змест у 

творчасці беларускай пісьменніцы Таісы Бондар. Робіцца выснова, што ў празаічных творах (ранніх па 
часе напісання) Т. Бондар разглядае духоўнасць у дыхатамічным аспекце. Трыхатамічны падыход, 
сугучны поглядам Мікалая Бярдзяева, назіраецца ў творах,  напісаных пазней (дзённік «Бог зусім побач», 
раман «Мечаная»). 

 
Творчасць кожнага мастака слова адметная сваімі жанравымі, праблемнымі, 

ідэйнымі дамінантамі, якія вызначаюць не толькі вектар яго метафізічных шуканняў, 
але і тлумачаць прыхільнасць аўтара да пэўных тэмаў, уплываюць на сімволіка-
вобразную сістэму яго мастацкіх твораў. Цікавасць у гэтым сэнсе ўяўляюць празаічныя 
творы вядомай беларускай пісьменніцы Таісы Бондар, апазіцыя катэгорый духоўнасці-
бездухоўнасці ў якіх, на наш погляд, атрымала належнае адлюстраванне. 

Мэты дадзенага артыкула: па-першае, асэнсаваць семантыка-сімвалічны 
кантынуум (змест, напаўненне) катэгорый духоўнасць-бездухоўнасць на прыкладзе 
твораў Т. Бондар; па-другое, здзейсніць праекцыю літаратурных дасягненняў 
беларуcкай мастачкі слова на сучаснае грамадства. Для даследавання вынесенай у 
загаловак тэмы мы абралі тыя творы, у якіх дадзеная праблема атрымала найбольш 
яркае ўвасабленне. У цэнтры ўвагі  – апавяданні «Выпадак», «Голас», «Кандыдат у 
шчасліўчыкі», «Чужыя», «Ваня Капялюшык», «Звычайны вечар», аповесці «Марыя па 
Хрысце», «Паветраны замак на дваіх», «Дзённік жанчыны», раман «Мечаная», 
дзённік «Бог зусім побач». Аналіз вышэйназваных твораў паказвае, што 
канцэптуальны змест ідэя духоўнасці ў творчасці Таісы Бондар набывае ў рэчышчы 
спрадвечнага антаганізму феноменаў духоўнасць-бездухоўнасць чалавека і свету. 

Асабістая пазіцыя Т. Бондар у адносінах да праблемы духоўнасці ёмка і выразна 
акрэслена ў наступнай думцы: «Чалавек заслугоўвае вечнасці, і душа яго павінна 
ачысціцца ад усяго цёмнага і балючага ў ёй, каб наблізіцца да неба. Да неба не ў 
значэнні «раю», а ў значэнні вышыні, духоўнага ўздыму, духоўнага прасвятлення» [2, 
с. 93]. Ужытая ў выказванні лексема душа і вытворныя ад яе духоўны ўздым, 
духоўнае прасвятленне набываюць у кожным мастацкім творы згаданай аўтаркі 
канатацыю, што сведчыць аб анталагічнай складанасці з’явы духоўнасці. 

Гаворачы пра рэалізацыю ідэі духоўнасці-бездухоўнасці ў творчасці Таісы 
Бондар, мы звяртаем увагу ў першую чаргу на чалавека, які выступае носьбітам 
духоўнасці, засяроджваемся на праявах духоўнасці-бездухоўнасці ў грамадстве, 
разглядаем шляхі яе пераадолення героямі твораў Таісы Бондар. У аповесці 
«Паветраны замак на дваіх» мастачка слова робіць акцэнт на дзвюх разнавіднасцях 
бездухоўнасці. Герой аповесці Іван Анатольевіч – аўтар п’есы «Марыя па Хрысце» – 
лічыць, што «праблема становішча жанчыны ў грамадстве – гэта праблема захавання 
грамадства, духоўнасці. І п’янства, і рост злачыннасці, і наркаманія карэняцца ў 
непавазе да святынь. У тым ліку і да жанчыны  – да маці, сястры, каханай» [2, с. 11]. 
Сама ўжо назва п’есы «Марыя па Хрысце» ўтрымлівае ў сабе квінтэсенцыю адзначанай 
праблемы. Марыя, тая, што нарадзіла свету сына-выратавальніка, застаецца ў цені, у 
няведанні, становіцца, у рэшце рэшт, толькі ахвяраю. Слава Хрыста, укрыжаванага 
дзеля выбаўлення свету ад спакуслівых пошасцей: зайздрасці, маны, жорсткасці, – 

захінае сам подзвіг нараджэння Героя. Несправядлівае забыццё жаночага ўчынку, на 
думку Івана Анатольевіча, і ёсць выток «хворага» на бездухоўнасць свету. 

Пра наяўнасць другой, не менш небяспечнай праявы антыдухоўнасці ў выглядзе 
зайздрасці «нежывому, штучнаму жыццю» згадвае ў размове з Марыяй, дачкой Паліны 
Аркадзьеўны, яе школьная сяброўка Святлана. Марыя няблага сябе пачувае ў сваім 
ідэальна зладжаным свеце дабрыні, любові і шчырасці. Яна не здагадваецца пра 
паралельна існаванне іншага – хлуслівага, жорсткага, падробнага – свету. Менавіта 
Света стане ініцыятарам размовы пра рэальнае ўладкаванне і назаве багатае жыццё 
Паліны Аркадзьеўны і Сямёна – бацькоў Марыі – «існаваннем пад шкляным 
каўпаком», дзе «адзін неасцярожны рух, каменьчык які выпадковы – і ўсё 
рассыплецца…» [2, с. 17]. Святлана, з аднаго боку, робіць «светлую» справу (нездарма 
яна мае гэтае імя), бо пераконвае Марыю ў тым, што «кватэра, раяль, машына, 
чыноўныя госці – дэкарацыі. Дарагія, багатыя дэкарацыі, сярод якіх і рухацца, і 
размаўляць, і дыхаць трэба асцярожна» [2, с. 18]. Больш за тое, яна прымушае 
сяброўку азірнуцца, агледзецца, каб потым не задыхнуцца ад мярзотных выпарэнняў 
атручанага хлуснёй часу, ад хлусні і дома, і ў школе, і ўсюды… Хоць тактыку 
«знаёмства» Марыі з крывым ад «душэўных калецтваў» свету Святлана абрала 
памылковую, згубную і неапраўданую. Коштам расплаты стала жыццё Марыі, не 
падрыхтаванай да нечакана хуткай «сустрэчы» з наскрозь негатыўнаю рэчаіснасцю. 
Суладная «музыка душы» безабароннай дзяўчынкі не вытрымала атрутнай фанабэрыі 
«мошак», «чалавечакаў», «тхаркоў», «сляпых павадыроў сляпых», якія ўпэўнены ў 
тым, што цяпер талент нікому не патрэбны (аповесць «Паветраны замак на дваіх») і 
«не душа ў цане» (аповесць «Марыя па Хрысце»). 

Душа… Чатыры літары, два склады, якія ўтвараюць адно слова. Ахутанае 
таямніцаю, яно загадвае кожнаму спыніцца, задумацца, уразумець сэнс свайго быцця, 
прыгадаць, калі ты апошні раз трымаў споведзь перад самім сабой, бо, як слушна 
зазначаў О. Уайльд, «адпускае грахі не святар, а сама споведзь». З твораў Таісы Бондар 
вынікае, што памятаюць пра існаванне душы і не забываюцца на нясціхнае memento 
morі героі-адзінкі.  

Гераіня аповесці «Дзённік жанчыны», нягледзячы на ўласныя пакуты ад 
адзіноцтва і тое, што ўсведамляе сваю слабасць, заяўляе: «А я так хачу жыць – піць 
жыццё нагбом» [2, с. 84]. Жанчына прагне кахання, паколькі разумее, што «толькі 
закаханае сэрца становіцца відушчым, толькі пакахаўшы, навучаешся любіць свет і 
людзей» [2, с. 131]. Антыподам ёй з’яўляецца Паліна Аркадзьеўна з «Марыі па 
Хрысце», у якой душа «засмечаная і згаслая» [2, с. 59]. Але гэта яе ўласны выбар, яна 
сама «забіла ў сабе жанчыну, каханую, маці, каб вышэй стаяць, смачна есці, 
прэстыжней апранацца». У кожнага, калі выказацца на гэты конт словамі героя 
апавядання «Выпадак», «сваё неба», свой ідэал, уласны шлях і асабісты сэнс жыцця. 

Ваня Капялюшык – герой аднайменнага апавядання – пасля доўгіх разважанняў 
наконт заўсёды актуальнага сэнсу жыцця робіць для сябе выснову: «Жызня – яна 
кароткая. Азірнуся аднойчы, а яе і няма… перш чым я, Ваня Капялюшык, уразумею 
смак яе» [2, с. 355]. Для Вані жыццё, не падпарадкаванае служэнню пэўнай высокай 
ідэі, мэты, падобна да пырскаў шампанскага. Калі ж улічыць, што духоўнасць – гэта 
ўласцівае асобе або сацыяльнай групе імкненне да пазнання сусвету, месца, ролі ў ім 
чалавека, стаўленне да чалавечай асобы і яе творчасці як да вышэйшай мэты [3], то 
пасіянарныя роздумы бондараўскіх герояў аб сэнсе жыцця ёсць іманентны паказчык іх 
асобаснай духоўнасці, так бы мовіць, праява належнай «працы душы» і адначасна 
моцы духу. 

Выказваючы такое меркаванне, мы апелюем да думкі пра тое, што ў празаічных 
творах Таіса Бондар абмяжоўваецца разглядам душы ў дыхатамічным аспекце. 

Інтэнцыя трыхатамічнага падыходу да дадзенай з’явы з прызнаннем самастойнасці 
духу-душы-цела назіраецца ў пазнейшых па часе напісання дзённікавых запісах, што 
склалі кнігу «Бог зусім побач». Нагадаем, трыхатамічны падыход падразумявае тое, 
што душа адлюстроўвае эмацыянальна-пачуццёвы бок чалавечай сутнасці, дух – 
самасвядомая, разумная інстанцыя ў чалавеку. Адметнасць вышэйзгаданага 
падыходу – у непрызнанні тоеснасці паняццяў «душэўны» і «духоўны», што сугучна 
поглядам Мікалая Бярдзяева, які лічыў, што «чалавек, які складаецца выключна з 
душы і цела, ёсць стварэнне прыроднае. Духоўны ж элемент азначае, што чалавек не 
толькі прыродная істота, што ў ім ёсць і надпрыродны элемент» [4, с. 32], дзякуючы 
якому магчыма сувязь ca стваральнікам усяго існага на зямлі – з Усявышнім. 
Прынамсі, этымалогія слова «дух» скіроўвае да таго, што дух эманіруе ад Бога – 
уліваецца, удыхаецца Богам у чалавека.  

Яшчэ адным паказчыкам адсутнасці духоўнасці (як вынікае з апавядання 
«Голас») з’яўляецца безбалючае забыццё чалавекам на сваіх родных, няўдзячнасць 
тым, каму абавязаны самым неацэнным – жыццём. Івана Каляндру не надта турбуе 
«госць» у выглядзе дзіўнага голасу – незнаёмага, жаночага, груднога і занадта 
глыбокага, які апошнім часам увушшу героя. Затоеныя ж кроплі сумлення загадваюць 
Івану нарэшце наведаць родную вёску і разам з тым забытую ім старую нямоглую 
матулю. Забяспечаны сын дзеля заспакаення сваёй сытай, але даўно ўжо счарсцвелай 
душы даволі лёгка вырашае сітуацыю, абмежаваўшыся паштовым грашовым 
пераводам – «падачкаю» маці. Зваротны ліст з несуцяшальным адказам: «Адрасат 
памёр» умомант скаланае нікчэмную Каляндраву душу. Аўтар не расказвае нам пра 
пакуты, рэфлексіі героя, тым самым дае зразумець іх бессэнсоўнасць і непатрэбу на 
момант, калі маці – першапачатковая крыніца выхавання духоўнасці ў свайго дзіцяці – 
засталася, на вялікі жаль, усяго толькі адрасатам – забытым і непатрэбным роднаму 
сыну. Дадзеная ў творы характарыстыка Івану: «Сукін ты сын, хлопча!»  трапна і ёмка 
гаворыць пра ўзровень яго духоўнасці і чалавечнасці. Абсалютнае задавальненне 
«сном душы», ігнараванне яе – канстантная прыкмета Івана Каляндры як 
«занепакоенай» пытаннем духоўнасці асобы. 

Прыклад духоўнага чалавека творы Таісы Бондар рэпрэзентуюць як зборны 
вобраз, адметнасць якога ў тым, што ён вечны падарожнік, шукальнік, гэта асоба, якая 
пакутуе ад адзіноцтва і непаразумення з боку іншых сваімі заўсёднымі роздумамі пра 
горнае жыццё, незадаволеная сваімі памылковымі крокамі, гатовая звярнуцца з 
малітваю-просьбаю не толькі да Бога, але і да ўсяго створанага ім, як гэта робіць 
Параскева – гераіня аповесці «Імем Айца і Сына». 

Адзіная і апошняя гаспадыня вёскі Радзімічы, якая нагадвае аграмадную пустку 
пасля таго, як «упала з неба долу гарачая зорка (імя тае зоркі Палын) і ўспыхнула, нібы 
свяцільня, і святло яе атруціла трэць усіх рэк, азёр і крыніц» [5, с. 4], разумее 
неабходнасць шчырай развітальнай малітвы за гэты пракляты край. Пракляты таму, 
што жыццё яго імкліва выракаецца. Апошняя надзея на выратаванне – Параскева, таму 
што «ні пра зямлю гэту, ні пра люд яе памяці не застанецца, калі паддасца смерці, 
аслабне» яна [5, с. 5]. Жанчына кожны дзень наведвае могілкі, дзе пахаваны зранены 
вайной муж Пахом Нябаба і забіты хахалем нявесткі Марфуткі сын Янук, а таксама 
суседзі, родныя, пра ранейшае жыццё сярод якіх цяпер нагадваюць толькі маўкліва 
пахілыя крыжы. Да іх прыходзіць Параскева, каб пагаварыць, развітацца перад уласнай 
смерцю, якая хадзіла побач, але чамусьці доўга не забірала яе. Апошняя жыхарка 
Радзімічаў не разумела сэнсу свайго пакутлівага ад адзіноты і немачы існавання. 
Толькі са спасціжэннем яго ў выглядзе думкі пра тое, што «не людскога, Божага суда 
трэба баяцца: не свечка, якою жыццё дагарэла, а душа перад Усявышнім паўстане, 
літасці просячы, на літасць спадзеючыся… А якая ж літасць да яе, сляпой і 

неразумнай?», яна была падрыхтаваная да сустрэчы са Смерцю. Параскева ўцяміла тое, 
чаму зямля гэтая адмовілася ад людзей, бо, як прызнаецца, людзі «не душу, а цела 
гадавалі», а таксама «выракліся сваёй памяці, мовы, годнасці» [5, с. 33].  

Смерць, звяртаючыся да Параскевы, дакарае ўсё чалавецтва ў тым, што «парода 
вашая, чалавечая, гнусная: усё б хапаць, прысвойваць – сваё і чужое, усё плоць сваю 
ненажэрную цешыць то пітвом, то любошчамі, а таго ўспомніць не хочаце, што для 
іншага створаны, іншым уратаваліся б ад сваёй цемнаты і невідушчасці» [5, с. 58], 
нагадвае пра тое, што «няма для душы збавення і ў смерці» [5, с. 55]. У апошнія 
хвіліны жыцця гераіня звяртаецца да Бога з просьбаю-запытаннем: «Хто я? Якую 
зямлю аплакваю? Адкажы мне, бяссілай перад маўчаннем тваім… Імем Айца і 
Сына…» На наш погляд, словы «Імем Айца і Сына», якімі вернікі пачынаюць малітву і 
якімі Параскева заканчвае сваё жыццё, – зварот не да Бога з просьбаю дараваць 
людскія грахі і чэрствасць душы,  гэта, хутчэй за ўсё, малітоўны зварот-пакаянне да 
ўсяго створанага Збавіцелем, але атручанага чалавекам праз занядбанне сваёй душы. 
Перад тым, як намерыцца прасіць прабачэння ў Бога, трэба найперш вымаліць 
пакаянне ў прыроды, пакрыўджанай, знявечанай людзьмі. 

Аповесць «Імем Айца і Сына» наскрозь сімвалічная: зорка Палын – сімвал 
чарнобыльскай навалы, рака Славечна – сімвал вечнай, нязгаснай славы зямлі 
беларускай, абязлюдзелая вёска Радзімічы (дадзены тапонім утрымлівае корань род-, 
ад якога ўтварыліся аднакаранёвыя словы радзіна, народ, радзіма) з’яўляецца 
ўвасабленнем гібелі народа, а разам з тым згадак пра зямлю, якую яны насялялі, сорак 
вясковых двароў і хат (лічба 40 азначае завершанасць, закончанасць) сімвалізуе 
безнадзейнасць адраджэння вёскі, аконная рама ў выглядзе крыжа – сімвал пакуты і 
веры. Сваімі падтэкстамі твор падкрэслівае актуальнасць і запатрабаванасць у сабе па 
сённяшнім часе, паколькі з’яўляецца своеасаблівым напамінам чалавецтву, якое 
апынулася ў пастцы самазнішчэння, а таксама знакам-папярэджаннем, загадам усім 
насельнікам зямлі, спадкаемцам Параскевінага роду Ветахаў (Ветах – месяц на 
зыходзе, у дачыненні да нашчадкаў гэтага роду выступае трагічным сімвалам 
незваротнага «зыходу», знікнення (калі не будуць зроблены дзейсныя крокі ў напрамку 
вырашэння праблемы) прадстаўнікоў беларускага этнасу) вызваліцца з палону 
спакуслівых жаданняў, пераадолець сябе, перамагчы смерць, бо «не смерці шукаць 
загадваў Хрыстос, а, Яго ў сэрца прыняўшы, перамагаць смерць, ісці да ўваскрашэння. 
І не ўсім разам ісці, а кожнаму – цераз свой уласны подзвіг, сваёю сцяжынаю; і не 
пакуту як плату за грэх свой несучы, а радасць – радасць спасціжэння Бязмежнасці, 
радасць служэнню Усявышняму… У гэтым – наканаванне» [5, с. 102]. Наканаванне 
Маё, Ваша, Наша. У гэтым, апроч усяго, наша веліч і моц. 

Такім чынам, рэалізацыя ідэі духоўнасці ў творчасці Таісы Бондар грунтуецца на 
наяўнасці антыноміі духоўнасць-бездухоўнасць чалавека і свету. Катэгорыя духоўнасці 
ў творах пісьменніцы знаходзіць адлюстраванне дзякуючы разгорнутай эксплікацыі 
(тлумачэнню) паняццяў «духоўны чалавек», «духоўнасць», «бездухоўнасць». 
Элевантнымі для духоўнага чалавека (згодна творам Т. Бондар) з’яўляюцца наступныя 
рысы: чалавечнасць, высакароднасць, міласэрнасць, здольнасць кахаць, імкненне 
дапамагчы, гістарычная памяць, павага да роднай мовы. «Здаровым» (духоўным) 
грамадствам выступае ў сваю чаргу дасканалае грамадства, дзе не назіраюцца праявы 
бездухоўнасці ў выглядзе захаплення штучным светам – хлуслівым, шыкоўным, але 
далёка не ідэальным, паколькі адносіны людзей будуюцца на нянавісці і зайздрасці, на 
непавазе да родных, на няздольнасці шчыра, аддана і самаахвярна пакахаць, дараваць 
людзям іх заганы, на нежаданні дарыць іншым душэўнае святло. 

Krivetskaya N.V. Realization the idea of spirituality in Taisa Bondar works 
 
This article deals with realization the idea of spirituality. Also we analyze conceptual sense in the 

works, written by the famous belarusiаn writer Taisa Bondar. We make a conclusion that in early prose 
Bondar considers spirituality in dichotomic aspect. In later Bondar works we can see trichotomic ap-
proach. 

